
敏之兄墓銘

作者：元好問　金朝

本作品收錄於《元好問集/25》

兄字敏之，諱好古。性穎悟，讀書能強記，務為無所不窺。年二十，就科舉。時東岩已

歿，太夫人年在喜懼，望其立門戶為甚切。及再試不中，意殊不自得。又娶婦不諧，日

致惡語，遂以狷介得疾。嘗作《望月》詩，有「莫倦夜深仍坐待，密雲或有暫開時」之

句。或言詩境不開廓，非佳語也，曰：「吾得年不能三十，境趣能開廓乎？」未幾，沒

於貞祐二年三月北兵屠城之禍，年二十九矣。嗚呼悲哉！銘曰：

賈傅南州，鵩鳥告凶。買臣歌謳，危死溝中。馮衍幽憂，桀婦是逢。子雲自投，乃脫歆

豐。莫難生才，百蛇一龍。有物妒之，隨以禍攻。穹巷抱書，薇藿弗充。天門九虎，十

上莫通。長慟之途，萬轍一窮。斯前人所不免，顧獨欲亢吾宗耶？

此金朝作品在全世界都属于公有领域，因为作者逝世已经超过100年，且作品于1931年1

月1日之前出版。

